Avgerð nr. 06-02-21-53 frá 2-5-2007

- Uppgerð av nettovinningi av gjaldoyrahandli í 1991

- Skattalógin § 25

Samandráttur:

Málið snúi seg um, um A í 1991 hevði staðfest tap upp á kr. 232.000, sum hann kundi mótrokna í øðrum vinningi í valutahandli. Skatta- og avgjaldskærunevndin stað​festi avgerðina hjá Kommunalu skattakærunevndini at nokta frádrátt. Avgerðin varð grundað við, at tapið er ikki staðfest, fyrrenn puljutíðarskeiðini vóru úti ávika​vist 1. juli og 1. oktober 1992.

Avgerð

Kæran er um skattaárið 1991.

Við broytingarskrivi 31. juli 1997 broytti Toll- og skattstova Føroya skattskyldugu inn​tøk​una hjá A fyri árið 1991 til kr. 476.473. Inntøkan varð hækkað við realiseraðum vinn​ingi av valutahandli í 1991 hjá X, sum varð uppgjørdur til kr. 63.180.

Málið um skattskyldugu inntøkuna í 1991 hjá A hevur í tíðini 1997-2004 verið viðgjørt í tveim​um kæruinstansum – Landsskattakærunevndini í 2000 og Føroya Rætti í 2004. Í báðum førum varð avgerðin hjá Toll- og skattstovu Føroya staðfest, at A skuldi skattast av nettoinntøkum sínum av gjaldoyrahandli.

Í september 2004 bað kærarin Toll- og skattstovu Føroya gera eina umlíkning fyri 1991, tí at inntøkuuppgerðin av valutahandlinum í 1991 ikki var røtt, av tí at A seinasta árs​fjórð​ingin í 1991 hevði eitt hall uppá kr. 232.000, sum tó ikki var tikið við í uppgerðini hjá Toll- og skattstovu Føroya.

Økisskrivstovan avgjørdi onga broyting at gera, tí ongar nýggjar upplýsingar vóru í máli​num.

Kommunala skattakærunevndin kom til ta niðurstøðu, at tapið var staðfest, tá puljan var uppgjørd í 1992, og tí fekk kærarin ikki viðhald.

Avgerð hjá Kommunalu skattakærunevndini og grundgeving hennara fyri av​gerð​ini.

Upplýst er í avgerðini hjá Kommunalu skattakærunevndini, at kærarin A hevur víst á, at uppgerðin frá X fyri 1991 var ikki røtt, tí veruliga úrslitið fyri 1991 var ikki vinningur, men tap. Víst verður til tvey brøv frá X til A dagfest ávikavist 30. januar 1992 og 30. september 1992. Í fyrra brævinum stendur, at eitt tap fyri 4. ársfjórðing í 1991 upp á kr. 232.000 er ikki endaliga staðfest, men sambært seinna brævinum er tapið í pulju 3 gjørt upp til kr. 352.676, og tap eru eisini staðfest í øðrum puljum. Kærarin heldur tí, at tað ber til at siga, at fyrivarnið í fyrra brævinum um, at tað tá ikki bar til við vissu at siga, at tapið upp á kr. 232.000 fyri 4. ársfjórðing 1991 varð staðfest, nú tann 30. september er burturfallið, soleiðis at talan í roynd og veru var um eitt staðfest tap fyri 4. ársfjórðing upp á kr. 232.000. Víst verður á, at tað er ikki ókent, at tað tekur nakað av tíð at uppgera vinning ella tap frá íløguvirksemi. Í hesum føri bar til við vissu tann 30. september 1992 at staðfesta eitt tap fyri 4. ársfjórðing í 1991, sum tað 30. januar 1992 ikki bar til við vissu at siga nakað um.

Tað sæst, at Toll- og skattstova Føroya mótvegis Kommunalu skattakærunevndini hevur víst til viðgerð, sum áður hevur verið av sama máli í Landsskattakærunevndini og í Føroya Rætti.

Sagt verður, at ein partur av málinum var tá, at kærarin A til uppgerð av valutahandli vildi nýta lagurprinsippið, tvs. vildi draga frá ikki staðfest tap í skattskyldugu inntøkuni fyri 1991, men hann fekk ikki viðhald. Toll- og skattstovan vísir til niðurstøðuna í dóminum, har sagt verður, ”…at private ikke har adgang til at anvende lagerprincippet.” Sambært Toll- og skattstovuni er onki nýtt í kæruni, sum ikki hevur verið viðgjørt fyrr, og Toll- og skattstovan heldur, at álíkningin fyri 1991 eigur at standa við.

Skattakærunevndin førir í avgerð síni fram, at tað er áður staðfest, at valutahandil er ikki vinnuligt virksemi hjá kæraranum, og tað merkir, at bert staðfest hall kann takast við í upp​gerðina av skattskyldugu inntøkuni.

Málið snýr seg tí um, um A í 1991 staðfesti eitt tap upp á kr. 232.000, sum hann kundi mót​rokna í øðrum vinningi í valutahandli.

Uppgerðin hjá X tann 30. januar 1992 vísir, at eitt ikki staðfest tap var í 4. ársfjórðingi 1991, herav kr. 200.000 í pulju LM3 og kr. 32.000 í pulju LM4. Ein seinni uppgerð, ið er dagfest 30. september 1992, vísir, at nú er tapið í LM3 gjørt upp til kr. 352.676.

Tað framgongur í avtaluni millum kæraran og X, at realiseraðir vinningar í puljuni skulu flytast til kundan við endan av hvørjum ársfjórðingi, meðan nettotap í einum mánaði varð flutt fram til næsta mánaða. Nettotap varð tó realiserað ”ved puljens ordinære udløb”. Kærarin sigur, at orðið ”realiserað” í hesum seinasta føri ikki merkir ”staðfest tap”, men ”at gera puljuna upp”. Kærarin vísti eisini á, at tað var ikki neyðugt hjá honum at gjalda inn, hvørja ferð tap varð staðfest, tí hann hevði veitt trygd í samband við handlarnar.

Niðurstøðan hjá Kommunalu skattakærunevndini var, at hon metti tapið vera staðfest, tá puljan varð gjørd upp. Kærarin fekk tí ikki viðhald.

Kæran og upplýsing kærarans til málið.

Í kæruni til Skatta- og avgjaldskærunevndina sigur kærarin, at ósemjan snýr seg um upp​gerðina av nettovinninginum av gjaldoyrahandli í 1991, sum A hevur gjørt upp til kr. 179.075, meðan Toll- og skattstova Føroya hevur gjørt nettovinningin upp til kr. 411.075.

Munurin millum uppgerðirnar er kr. 232.000 og svarar júst til ta upphædd, sum A vísir á er staðfest sum tap í 1991 hjá X.

Hóast tað stendur í uppgerðini 30. januar 1992 frá X, at upphæddirnar fyri 4. ársfjórðing eru ”urealiseret resultat pr. 31.12.91”, so merkir hetta ikki, at kærarin A ikki hevur eitt stað​fest tap tá og við hesum ikki mist peningin.

Frágreiðingin er, at tað er ásett í puljuavtalunum (punkt 4), at staðfestir vinningar í pulj​uni verða fluttir til kundan við endan av hvørjum ársfjórðingi, meðan nettotap í einum mánaða verða flutt til næsta mánaða, men ”skal realiseres ved puljens ordinære udløb” (tá 12 mánaðir eru gingnir). Orðingin ”realiseres” í hesum høpi merkir tí ikki ”staðfest tap” men at ”gera kontuna/puljuna upp”.

Kærarin upplýsir, at puljuavtalurnar ásettu, at puljan LM3 gekk frá 1. juli 1991 – 30. juni

1992, og puljan LM4 gekk frá 1. oktober 1991 – 30. september 1992.

Tá sagt verður í brævinum frá X tann 30. januar 1992, at tapini fyri 4. ársfjórðing vóru ”urealiseret resultat” pr. 31. desember 1991 er orsøkin, at puljutíðarskeiðini ikki vóru úti fyrr​enn ávikavist 1. juli og 1. oktober 1992.

Kærarin sigur í hoyringsviðmerking síni, at viðv. spurninginum um uppgerðina av skatt​skyldugu inntøkuni fyri 1991 tykist ósemjan einans at snúgva seg um, hvussu puljuav​talurnar við X skulu skiljast.

Spurningurin viðv. fyrning og passivitet er endaliga avkláraður við avgerð hjá Kommu​nalu skattakærunevndini frá 29. juni 2005, tá A fekk viðhald í kæruni um, at T&S átti at taka málið til viðgerðar. Hesa avgerð kærdi T&S ikki, og tí er avgerðin hjá Skatta​kæru​nevndini endalig.

Toll- og Skattstova Føroya.

Toll- og Skattstovan vísir aftur til avgerðina hjá Landsskattakærunevndini frá 2000 og dómin hjá Føroya rætti frá 2004 viðv. álíkningini fyri 1991 hjá kæraranum A.

Partur av kæruni tá var, at kærarin í samband við valutahandil hjá X vildi hava ikki stað​fest tap frá, men hann fekk ikki viðhald í hesum.

Toll- og skattstova Føroya sigur, at teirra niðurstøða er, at valutahandil við X og ikki stað​fest tap í samband við álíkningina fyri skattaárið 1991, er viðgjørt fyrst av Toll- og Skattstovuni, Landsskattakærunevndini, Føroya Rætti og Kommunalu skattakæru​nevnd​ini, og í øllum førum hevur niðurstøðan verið tann sama, at ikki staðfest tap í sam​band við valutahandil hjá X ikki kann dragast frá í skattaárinum 1991.

Stýrið tekur undir við teimum sjónarmiðum, sum økið førir fram, umframt at Stýrið vísir til vanligu reglurnar um fyrning og passivitet.

Avgerðin hjá Skatta- og avgjaldskærunevndini.

Valutahandil er ikki vinnuligt virksemi hjá kæraranum, og tað merkir, at bert staðfest tap kann takast við í uppgerðina av skattskyldugu inntøkuni. Og málið snýr seg tí um, um A í 1991 staðfesti eitt tap upp á kr. 232.000, sum hann kundi mótrokna í øðrum vinningi í valuta​handli.

Spurningurin er, nær tapið av valutahandlinum við X er staðfest. Er tað við endan av 4. ársfjórðingi pr. 31. desember 1991, sum kærarin sigur, ella ikki fyrrenn puljutíðarskeiðini

vóru úti ávikavist 1. juli og 1. oktober 1992, soleiðis sum T&S sigur?

Smb. løgfrøðiliga lesnaðinum inniber realisatión av tapi við sær, at broytingar eru hendar í rættarstøðuni millum fordringshavara og skuldnara t.d. við avhendan, innfrían, niður​gjald​ing ella skuldnaraskifti.

Í hesum føri má tapið av valutahandlinum metast at vera staðfest og realiserað, tá kærarin

fekk rokning/kravið frá X um at innfría skuldina smb. puljuavtalunum, tvs. Tá pulju​tíð​ar​skeiðini vóru úti ávikavist 1. juli og 1. oktober 1992. Tí ikki fyrrenn tá bar tað til at stað​festa, hvussu stór skuldin/tapið av valutahandlinum hjá kæraranum A var.

Tvs. at tapið kundi ikki staðfestast, fyrrenn puljurnar vóru gjørdar upp.

Skatta- og avgjaldskærunevndin avgjørdi at staðfesta avgerðina hjá Kommunalu skatta​kærunevndini.

Avgerðin verður grundað við, at tapið er ikki staðfest, fyrrenn puljutíðarskeiðini vóru úti ávikavist 1. juli og 1. oktober 1992. Tapið í samband við valutahandil hjá X kann tí ikki dragast frá í vinninginum í skattaárinum 1991.

